
        
            
                
            
        

    
	ДАНСРАНБЭЛЭГИЙН ДОГСОМ

	 

	ОРОС УЛСААС ТУСЛАМЖ ЭРЭХЭЭР...

	 

	“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. СҮХБААТАРЫН ТУХАЙ ДУРТГАЛУУД

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс сайшаав.

	 

	ШУА-ийн Түүхийн хүрээлэнгийн э/ш ажилтан Д. Гонгор, ардын цэргийн яамны ажилтан хурандаа Ц. Долгорсүрэн нар боловсруулан бэлтгэж түүхийн ухааны дэд эрдэмтэн Н. Ишжамц, Л. Санжаа нар редакторлав.

	 


БНМАУ-ЫН ШИНЖЛЭХ УХААНЫ АКАДЕМИЙН

	ТҮҮХИЙН ХҮРЭЭЛЭН

	 

	ШУА-ИЙН ТҮҮХИЙН ХҮРЭЭЛЭНГИЙН Э/Ш АЖИЛТАН Д. ГОНГОР, АРДЫН ЦЭРГИЙН ЯАМНЫ АЖИЛТАН ХУРАНДАА Ц. ДОЛГОРСҮРЭН НАР БОЛОВСРУУЛАН БЭЛТГЭЖ ТҮҮХИЙН УХААНЫ ДЭД ЭРДЭМТЭН Н. ИШЖАМЦ, Л. САНЖАА НАР РЕДАКТОРЛАВ.

	 

	ШУ Академийн хэвлэх үйлдвэр

	Улаанбаатар хот

	1964


Д. Сүхбаатарын мэндэлсний 70 жилийн ойд зориулав

	 

	ӨМНӨХ ҮГ

	МАХН-ын Төв Хорооны шийдвэрээр МАХН, Ардын төрийг үндэслэн байгуулагч монголын ард түмний удирдагч Д. Сүхбаатарын мэндэлсний 70 жилийн ойд зориулан нийтлэх бүтээлийн нэг нь энэхүү дуртгалын цоморлог болно.

	Цоморлогийг ШУА-ийн Түүхийн Хүрээлэнгийн эрдэм шинжилгээний ажилтан Д. Гонгор, Ардын Цэргийн Хэрэг Эрхлэх Яамны ажилтан хурандаа Ц. Долгорсүрэн нар боловсруулан бэлтгэжээ. Энэ цоморлогт үүнээс өмнө удаа дараалан хэвлэгдэж байсан зүйлээс гадна шинээр нэлээд зүйлийг сурвалжлан олж оруулснаар 1945 онд Шинжлэх Ухааны Хүрээлэнгээс хэвлэсэн "Д.Сүхбаатарын тухай дуртгал ярианууд" хэмээх эмхэтгэлээс нэлээд арвин материалыг агуулжээ. Гэвч Д. Сүхбаатарын тухай дуртгалыг бүрэн багтааж чадаагүй нь мэдээж юм.

	Энэхүү цоморлог Д. Сүхбаатарын хувьсгалч үйл амьдралыг хөдөлмөрчин олон түмэнд өргөн танилцуулах, залуу үеийг интернационалч, эх оронч үзлээр хүмүүжүүлэхэд тус хүргэхээс гадна шинжлэн судлагч, зохион туурвигч нөхдөд чухал сэдэв хэрэглэдхүүн болох нь дамжиггүй.

	Д. Сүхбаатартай хамт зүтгэж явсан тухай дуртгалаа Манай газрын хүсэлтээр бичиж ирүүлсэн Зөвлөлт оросын хувьсгалчид, ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдөд халуун талархал илэрхийлье.

	 

	Д. Сүхбаатарын мэндэлсний 70 жилийн ойд зориулсан бүтээлийг эрхлэн нийтлэх комисс

	 


“БНМАУ-ЫН ШИНЖЛЭХ УХААНЫ АКАДЕМИЙН ТҮҮХИЙН ХҮРЭЭЛЭН” Улаанбаатар хотноо 1964 онд эрхлэн хэвлүүлсэн номын Удиртгал

	МАХН, Ардын төрийг үндэслэн байгуулагч 1921 оны хувьсгалын удирдагч, монголын ард түмний хайрт хүү Дамдины Сүхбаатарын мэндэлсний далан жилийн ойд зориулан энэхүү цоморлогийг бэлтгэв. 

	Цоморлогт орсон дуртгалууд нь Д. Сүхбаатар бол МАХН, Ардын төрийг үндэслэн байгуулагч, Монгол—Зөвлөлтийн ард түмний найрамдлыг үүсгэн тогтоож бэхжүүлэгч бөгөөд манай ардын армийн зохион байгуулагч, анхны гарамгай жанжин, интернационалч, эх оронч, шантаршгүй хувьсгалч болохыг нэгэн дуугаар илтгэн хүүрнэх болно. 

	Толилуулан буй цоморлог нь МАХН, Төрийг үндэслэн байгуулахын төлөө Д. Сүхбаатартай хамтран зүтгэгчид, нам, улс, олон нийтийн зүтгэлтнүүд, монгол ардын журамт цэргүүд, Д. Сүхбаатарын гэр бүл, ураг садныхан, хөдөлмөрчин ардууд, Зөвлөлт оросын хувьсгалчид ба Монгол ард улсад ажиллаж байсан манай ах дүүгийн найрамдалт Зөвлөлт Холбоот Улсын мэргэжилтэн, улаан армийн удирдах нөхдийн дуртгалууд хэмээх зургаан хэсгээс бүрдэх болно. 

	Цоморлогт МАХН ба БНМАУ-ын Түүхийн төв архивын бичиг баримт, Улсын нийтийн номын санд хадгалагдан буй бичмэл, хэвлэмэл зохиолууд, ШУА-ийн Түүхийн Хүрээлэнгийн 1940 оноос хойш Д. Сүхбаатарын тухай цугларуулсан арвин материалууд, 1928 онд МАХН-ын Төв Хорооноос нийтэлсэн "МАХН-ын түүхэнд холбогдол бүхий зүйлүүд", 1945 онд Шинжлэх Ухааны Хүрээлэнгийн түүхийн кабинетаас хэвлүүлсэн "Д. Сүхбаатарын тухай дуртгал ярианууд", 1961 онд ШУА-ийн Түүхийн Хүрээлэнгээс нийтэлсэн "Монгол ардын журамт цэргийн дуртгалууд" хэмээх зохиолууд, мөн 1920-иод оноос хойш нам засгийн тогтмол хэвлэлүүдэд бичигдсэн зүйлийг ашиглав. 

	Энэ цоморлог 1945 онд хэвлэгдсэн „Д. Сүхбаатарын тухай дуртгал ярианууд" гэх зэрэг өмнө гарсан эмхэтгэлүүдээс юугаараа ялгамжтай буй гэвэл нэг талаар Д. Сүхбаатарын амьдран ахуй үеийн олон хүний дуртгалыг шинээр тэмдэглэн авч аль болох өргөн оролцуулахыг хичээсэн, нөгөө талаар нэг хүнийг тахин шүтэх үед хаалттай байсан Д. Догсом, Д. Лосол, Л. Дарьзав, Ц. Дамбадорж нарын зэрэг хүмүүсийн дуртгалыг сэргээн нээж уншигчдын хүртээлд зориулсан явдал болно. Тус цоморлогт бүгд нэгэн зуун таван хүний дуртгал буй. 

	Цоморлогийг бүрдүүлж буй дээрх зургаан хэсэг тус бүрийн доторх зүйлсийг зохиогчдын нэрсийг цагаан толгойн үсгийн дарааллаар байрлуулав. 

	Дуртгалд зохиогчоос өгсөн гарчиг байвал хэвээр үлдээсэн бөгөөд олонх гарчиггүй зүйлд хөндлөнгөөс хиймэл хаяг зүүхийг болгоомжлон татгалзав. Мөн дуртгал бүрийн эхэнд зохиогчийн намтрын товч өлгөц хийсэн ба эцэст нь уул зүйл ямар хэвлэлд байгаа, хэвлэгдээгүй бол эх бичмэл нь хаана хадгалагдан буйг заав. 

	Д. Сүхбаатарын үйл амьдралд шууд холбогдолгүй зүйлийг хасаж (...) цуваа цэг тавьсан ба утга найруулгыг тод дөхөмтэй болгох зорилгоор шинээр үг нэмж оруулсан бол уул үгийг ( ) - ийм хаалтад бичиж илэрхий ташаарсан зарим зүйлд нэмэлт тайлбар хийснээс өөрөөр эх бичгийг хөдөлгөсөн зүйлгүй. 

	Партизан нөхдийн дуртгалыг 1961 онд хэвлүүлсэн, "Монгол Ардын Журамт цэргийн дуртгалууд" хэмээх зохиолоос авсан боловч эх бичмэлүүдийг дахин шүүрдэж үзэхийн зэрэгцээгээр зохиогчидтой уулзаж лавлан магадлах замаар Д. Сүхбаатарт шууд холбогдох зүйлийг нэмэх зэргээр засвар оруулсныг сонордуулъя. 

	Дуртгалд гарч буй хүн ба газар нутгийн нэр, бас бичгийн хэлэнд үлдсэн боловч эдүгээ зарим уншигчдын ойлгоход бэрхшээлтэй болж хуучирсан үг, гадаад үг зэрэгт байгаа бололцооны хэрээр зохих тайлбар зүүлт хийв. Гэвч зарим нэгэн хүний намтар сэлт нь энэ хэр ер мэдэгдэхгүй учир тайлбар хийгдээгүй зүйл хааяа буй. 

	Энэ цоморлог нь Д. Сүхбаатарын тухай дуртгалуудыг бүрэн багтаан оруулж чадаагүй нь мэдээж билээ. 

	Дуртгалуудын хооронд нэлээд зөрөөтэй зүйлүүд байсныг бидний мэдэлд буй сурвалж баримтад тулгуурлан нэгэн мөр болгохыг оролдсон боловч хааяа ээдрээ нь гараагүй зүйл тохиолдохыг хожмын шинжигч нөхөд нягтлан жигдрүүлэх буй за. Үүнээс гадна бололцоотой зүйлийг чандлан нягталж чадаагүй дутагдал байж болохыг уншигч нөхөд шүүн тунгаахыг хүсье. 

	 

	Д. Гонгор

	Ц. Долгорсүрэн

	1964 оны 5-р сарын 30

	 


ДАНСРАНБЭЛЭГИЙН ДОГСОМ 

	(1884-1939) 

	 

	Сэцэн хан аймгийн Далай вангийн хошууны шинэ Булаг1 гэдэг газарт төржээ. Догсом нь 12 насандаа монгол бичигт суралцаж 15 наснаас хошуу, аймгийн чуулганы бичээч, сумын занги явсан ба автономитын үед Сангийн Яамны бичээч, цэргийн Яамны эх зохиох түшмэлийн ажлыг хийж байжээ. 1919 оноос эхлэн хувьсгалчдын нууц бүлэгт оролцож МАН-ын долоон нөхөд гэж алдаршигчдын нэгэнд тооцогдон түүхэнд тэмдэглэгджээ. 1921 онд Дотоод Яамны эрхэлсэн түшмэл, 1922—1924 онд Цэргийн Яамны дайчлан бүртгэх хэлтсийн эрхлэгч 1924—1926 онд Ховд аймагт засгийн газрын төлөөний түшмэл, 1926—1927 онд ЗСБНХ Улсад суух БНМАУ-ын элчин сайдын яамны 1-р нарийн бичгийн дарга, 1927 онд Алтанбулагийн сайд, 1928—1929 онд эдийн засгийн зөвлөлд тоо бүртгэлийн хэлтсийн эрхлэгч, 1931—1932 онд хувьсгалын музейн нарийн бичгийн дарга, 1932—1933 онд Улаанбаатар хотын захиргааны дарга зэрэг ажлуудыг хийж явжээ. Нам улсын ажилд эндэгдэлгүй сайн ажилласан учир цэргийн ба аж үйлдвэрийн гавьяаны 1-р одонгоор шагнагджээ. 1939 онд хувьсгалын эсэргүү хэрэг хэмээгчид хилсээр холбогдон хэлмэгджээ. 1962 онд цагаадав. 

	 

	 

	... Орос улсаас тусламжийг эрэх бичгийн эхийг нөхөр Жамъянгаар2 зохиолгон одоо умар дахь улаан орост одож улсын хэргийг бүтээх цаг болжээ хэмээн (Богдоос) зарлиг буулгаж уул бичигт мутрын тамгыг дарж өгөх дашрамд мөнөө нөхөр Жамъянд цагийн хэмнүүр нэгийг шагнахдаа энэхүү цаг нэгэнт таарсан учир мэдэгдсүгэй хэмээн айлдсаныг хүлээн аваад тус намын нөхдөд эл учрыг бүрнээ хэлж уг бичгийг өгсөнд нөхөр Сүхбаатар, Лосол, Догсом нарын бие мөнхүү арван оны зуны сүүл сарын шинийн долооны3 өдөр мордохыг шийдвэрлэн тогтож тэрхүү богдын тамгатай бичгийг морины модон ташуурын дотор нүх гаргаж4 агуулан, бас тус тусын уналга ба зардал мөнгөний зэргийг цөм хувиасаа хуваарилан гүйцэтгэж бэлтгэн ахуйд Хүрээнд5 суугаа сүжигт ван Доржпалам6 нарт сэдэв мэдэгдсэн төлөв бүхийд сэжиглэл төрж тэр шөнө Сүхбаатар, Догсом нар өмнө зүг гарч Туулын өмнө этгээдэд хөдөө хонож нөхөр Лосол Чингэлтэй ууланд бүхий Дугаржавын7 гэрт хүлээн маргаашийн өглөө тэнд нийлэлдэн нэгэн моринд бага сага идэж уух хүнс сэлтийг ачиж тус тус эмээлийн хойд этгээдээр борооны цув ганзагалж мордоход нөхөр Дугаржав монголын идээ цагаан сүүг аяганд дүүргэж алс холын гадаадад одож олон түмний төлөөнөө зүтгэх журамт (нөхөд) алжаалгүйгээр амар мэнд явж зорьсон энэ их хэргээ бүтээж баяртайгаар нүүр учрах сайн бэлгэдлийн үгийг өгүүлж барьсанд тэдгээр гурван хүн хүлээн авч ууж дуусаад мордоход мөнхүү нөхөр Дугаржав энгийн өдөр таних Жав8 нар ханьцан нэлээд хол явсаар бүгдээр нэгэн газар буудаллаж нөхөр Сүхбаатар нар өгүүлрүүн: 

	Одоо бидний намын нөхөд бүгдээр нэгэнт журмаар нөхөрлөж тус монголын олон түмэн ардыг гал усны зовлонгоос гэтэлгэх тухай их хэрэгт амь биеийг хайрлалгүйгээр зүтгэхийг нэгэнт тангараглан хүлээсний тул бидний биес эрхгүй хүчийг дуустал чармайн зүтгэх ба үлдсэн нөхөд та нар ч дотоод, гадаадын байдлыг хэзээ ямагт сэргийлж элдэвт түргэн санаа хүчнээ нэгтгэн тангараг журмыг гүйцэтгэж басхүү тухайн хэргийг дарцаагаар харилцан мэдээлсээр байхыг журамт нөхдөд гүнээ итгэнэ. Бидний энэ өгүүлсэн үгийг журамт нөхдөд уламжлан хэлж сонсгохыг нөхөр Дугаржавт даалгасугай хэмээн хэлэлцэж салах ёсноор найр тавьж мордсонд нөхөр Дугаржав журамт нөхдийн бие олон түмний төлөөнөө алс гадаадын улсад халуун хүйтний бэрхийг хатамжин, өсөж төрсөн нутгаас ангижран мордсонд баахан сэтгэлийн дотор уярч тэдгээр нөхдийн биеийг нүд үл үзэгдэх газрыг хүртэл байн байн гэдрэг харж явсаар гэрт харьсныг үл өгүүлэн өгүүлэх нь: 

	... Тэндээс мөн өдөр Сүхбаатар, Лосол, Догсом нарын бие умард этгээдийн улаан орос улсыг зорьж урьд гарсан бусад нөхөдтэй учирч элдэв хэргээ бүтээхийг өөр өөрийн цээжиндээ агуулж их замын хажуу этгээдээр явж бүхийд газарт нэгэн даавуу савтай юм байхыг үзвээс түүний дотор монголын цагаан идээ ааруул, ээзгий, өрөм ба шар будаа, цай, давс, сур, төмөр сүхний зэрэг юм байсанд даруй бэлгэ зохион сайн болов хэмээн баярлалдаж эл идээ зүйлээс зүг зүгт дээж хаяж мөргөн уул юмыг авч морины ачаанд оруулан явсаар мөн 17-ны9 шөнө Шанага хэмээх газарт хүрч хөдөө хоноод маргаашийн 18-ны10 өдөр явж Манхдайн давааны өвөр этгээдэд хөдөө газар хоноод маргаашийн 19-ний11 өдөр явж Хүйтэн хэмээх газар бүхий лам Санжийнд хоноод тэр тухайд өөрсдийн биеийг худалдааны хэргээр Хиагт хотноо хүрэхээр яваа хэмээх ба Сүхбаатарыг Төмөр, Лосолыг Дагва, Догсомыг Дэмбэрэл хэмээх нэр зохиож явжээ. 

	Түүнээс 20-ны өдөр явж Ерөө голын өмнөд суугаа урьд таних Пунцагийн12 гэрт хүрч тэнд хоёр хонож мөнхүү Пунцагт тус монголын засаг төрийн тухай ба намын хэргийг хэлэлцэж өгүүлэлдсээр нөхөр Пунцагийг элсээж аваад тэнд унасан дөрвөн морьдыг орхиж Пунцагаас гурван морь унаж мөн хамтаар явсаар Хиагтын зүүн этгээдэд ойр бүхий Бүрдэд13 хэмээх газар суугаа Пунцагийн таних Цэрэн хэмээх айлд хүрч Лосол, Догсом нар тэнд үлдэж Сүхбаатар, Пунцаг хоёр монголын хил нэвтрэх газрыг олохоор Хиагтад хүрсэн нь Орос, Монгол хоёр улсын хил хязгаарын дунд сэргийлэн суулгасан хятад цэргүүд нөхөр Сүхбаатар, Пунцаг нарын өмссөн дээлийг тайлж нэгжих, байцаах зэргээр ихэд түрэмхийлэн тэдний биесийг аль газар ямар хэргээр яваа зэргийг нарийвчлан асуусанд тэд нар оросын Дээд Шивээний газраас дөрвөн хүрдэт тэрэг худалдан авах хэргээр явна хэмээх зэргээр хууран өгүүлж тус улсын хилийг нэвтрэн гарч Оросын Троицкосавск хотод хүрч тэндэх комендантын албаны газарт хүрч тэндээ хоноод маргаашийн 24-ны14 өдөр нөхөр Пунцагийн бие эргэж ирээд Лосол, Догсом нарын авч үлдсэн бага сага юмыг албаны нэгэн орос хүний тэргэнд тавьж аваачсан ба Лосол, Догсом, Пунцаг нар нэг нэгээр уван цуван хил давж гарахад хятадын цэрэг Лосолын биеийг нэгжиж түүний авч явсан шоо төлгийг үзэж их л сонирхон үзсэн ба Догсомыг нарийвчлан нэгжсэнгүй гаргажээ. 

	Тэндээс тэд нар нөхөр Сүхбаатартай нийлэлдэн оросын комендант хэмээх албаны тус газарт хүрч мөн улсын төлөөлөгч Макстиняк15 гэгчтэй учирч тухайн хэргийн элдэв учрыг хэлж урьд одсон нөхөр Бодоо, Шагдаржав нарын үлдээсэн захидлыг хүлээн авч унасан гурван морьдыг тэнд орхиод нөхөр Пунцаг хойш буцав. 

	Сүхбаатар, Лосол, Догсом нар монгол дээл хувцсыг арилжин орос янзын хувцсыг өмсөж мөн үдшийн цаг морь тэрэг хөлслөн сууж шөнийн 12 цагт оросын Уст Хиагт хэмээх газар хүрэлцэн очиж тэнд Сэлэнгэ голын машинт онгоцны станцын газар хоноод маргаашийн 25-ны16 өдөр онгоц ирэхийг хүлээж тэндээ хоноод дараагийн 26-ны17 өглөөний 6 цагт онгоцноо сууж явсаар 27-ны18 үдшийн зургаан цагт оросын Дээд Үд хэмээх хотод хүрсэнд нөхөр Чойбалсан онгоцны газарт тосон ирж аваачсанаар тэнд бүхий нөхөр Чойбалсан, Данзан, Бодоо, Шагдаржав нартай учирч ихэд баярыг олсноос элдэв хэргийг хүүрнэн өгүүлэлдэж агсныг үл өгүүлэн,

	Тэндээс урьд ирсэн нөхөд буриад монголын эрдэмт түшмэл Жамсранов, Ринчинов нартай эвсэж харьяат монголын хэргийг их л туурвин хэлэлцсэний дээр тэр хотын Гадаад Хэргийг Эрхлэх Яамны сайд орлосон Чапапович хэмээх Шумяцкий, Цэрибоповов нартай учирч тухайн хэргийг илтгэн орос улсын засгийн газар нэвтрэн хүрэх явдал ба элдэв хувцас хэрэглэлийг бэлтгэх зэрэг зүйлүүдийг хэрэгт нэлээд хоног саатаж удаад нөхөр Доржренчинов, Цэдэн-Иш, Жамбалон, Бадамжав, Баламсоо нарын хамт оросын ... сарын ...-нд Дээд Үд хотоос гарч галт тэрэгний вагонд хоноод маргаашийн 7 цагт төмөр замаар явлаа. 

Заметки

		[←1]
	 Хэнтий аймгийн Баян-Овоо сум.




	[←2]
	 Онгуудын Жамъян бол Дорнод аймгийн Баянтүмэн уулын хошуунд 1864 онд төржээ. Манжийн төрийн эцсийн улиралд хошууны тамгын газар бичээч, занги, аймгийн чуулганы дарга, эх зохиогч зэрэг ажил хийж байжээ. 1900 оны үед аймаг хошуудаас бичиг зохиол сайтай хүмүүсийг Богдын шавийн яаманд татан авахад их шавийн харьяат болгон зайсан тушаал хүлээлгэжээ. Автономитын үед Сангийн Яамны дэс, эрхэлсэн түшмэлийн тушаал хүлээж явжээ. 1919 оноос монголын хувьсгалын нууц ажилд оролцож эхэлсэн ба 1921 онд Ардын засгийн Сангийн Яамны дэд сайдаар томилогджээ. 1921—1930 онд Судар бичгийн хүрээлэнгийн дарга, Ардын Гэгээрлийн Яамны сайд зэрэг ажил хийж байжээ. 1930 онд нас баржээ.




	[←3]
	 1920 оны 7-р сарын 22.




	[←4]
	 Монголын хувьсгалчдын төлөөлөгчид Зөвлөлm Орос улсаас тусламж гуйх бичгийг ташуурын голд нүх гаргаж нууцлан авч явсаар Б. Пунцагийн гэрт очоод тэндээс тусгай сав бэлтгүүлэн авч зангиа мэт зүүж явсан учраас тийнхүү хоёр янзаар өгүүлэгдэж байгаа юм.




	[←5]
	 Нийслэл хүрээ, одоогийн Улаанбаатар хот.




	[←6]
	 1920 онд нийслэл хүрээнд сууж байсан Сэцэн хан аймгийн Сүжигт вангийн хошууны засаг ноён.




	[←7]
	 Олонд дуучин гэж алдаршсан Магсаржав хурцын Дугаржав нь Сэцэн хан аймгийн Далай бэйсийн хошуунд 1893 онд төржээ. Автономит засгийн үед нийслэл хүрээнд бичгийн албан хааж байжээ. 1919 оноос эхлэн монголын хувьсгалчдын нууц бүлгэмийн гишүүнд оролцож хувьсгалын ажил хийж явжээ. 1921 оны хувьсгалын дараа ардын цэрэг, Гадаад Яамны зэрэг газар хариуцлагатай алба хааж байсан байна. 1944 онд нас баржээ.




	[←8]
	 Монголын хувьсгалчдын нууц бүлэгт оролцож (намын нөхөр Жав) гэдэг нэрээр хувьсгалын түүхэнд тэмдэглэгдсэн Сэцэн хан аймгийн Далай вангийн хошууны харьяат бөгөөд 1921 оны хувьсгалын паргизан Баяны Намсрайжав.




	[←9]
	 1920 оны 8-р сарын 1.




	[←10]
	 1920 оны 8-р сарын 2.




	[←11]
	 1920 оны 8-р сарын 3.




	[←12]
	 Монголын хувьсгалчдын байгууллагын гишүүн, Монгол Ардын Журамт цэргийн баруун замын тусгай ангийн цэргийн дэд жанжин, улсын сайн малчин байсан Базарын Пунцаг.




	[←13]
	 Сэлэнгэ аймгийн Алтанбулаг сумын нутаг.




	[←14]
	 1920 оны 8-р сарын 8.




	[←15]
	 Зөвлөлт Орос улсын Гадаад хэргийн ардын комиссарын Алс Дорнодын төлөөлөгч.




	[←16]
	 1920 оны 8-р сарын 9,




	[←17]
	 1920 оны 8-р сарын 10,




	[←18]
	 1920 оны 8-р сарын 11,

